KONSTITUZIO-AUZITEGIAK JABETZA INDUSTRIALAREN ARLOAN EZARRITAKO DOKTRINA

ARAUDIA:
EAE

· EAEko autonomia-estatutuaren 12.4 artikuluak EAEri esleitzen dio Estatuak jabetza intelektualaren eta industrialaren arloan emandako legeria betearazteko eskumena.
Estatukoa: 
· EKaren 149.1.9. artikuluak Estatuari esleitzen dio jabetza intelektualaren eta industrialaren gaineko legegintza-eskumena.
· EKren 149.1.1. artikulua da aplikatzekoa, KAren doktrinaren arabera
KONSTITUZIO-AUZITEGIAREN JURISPRUDENTZIA:
Konstituzio-auzitegiaren 103/1999 epaia: Marken Legea
· Eusko Jaurlaritzaren iritzia: «Eusko Jaurlaritzaren iritziz, konstituzionaltasun-arauen multzoa interpretatuz Erregistroak bakarra eta Estatuko Administrazioaren menpekoa izan behar duelako ondorioa ateratzea zentzugabea da, zeren eta, hala balitz, EAEko Autonomia Estatutuaren 12.4 artikuluak edukirik gabeko betearazpen-eskumena esleituko lioke EAEri. Marken Legearen betearazpena erregistroarekin berarekin agortzen da, eta, erregistro horren antolaketarekin eta kudeaketarekin zerikusia duten ekintzetatik kanpora, jabetza industrialaren gaineko betearazpen-eskumenak ez du edukirik. Horrenbestez, arlo honetako eskumenak Estatuaren eta EAEren artean banatzearen inguruan konstituzionaltasun-arauen multzoak ezarritakoak zentzurik izango badu, honela ulertu behar da ezinbestean: erregistroaren antolaketa eta kudeaketa, jabetza industrialaren arloan beste betearazpen-ekintzarik ez dagoenez, legeria betearazteko eskumena duen erakundeari dagozkiola» (1. OJ).
· «…KAren 71/1983 epaiak aipatzen duen “Erregistro Publikoen antolaketa" izeneko eskumen-titulua, EKren 149.1.8 artikulukoa, funtsean zuzenbide pribatuko gaietako erregistroen inguruan ari zela ulertu genuen…eta, hortaz, aipamen hori zuzenbide zibilaren arloko erregistroen ez besteren antolaketari zegokiola, ezinbestean». (3. OJ)

· «…Merkataritza-erregistroa ez dugu sartuko erregistroen antolaketaren eskumen-tituluaren barruan (EKren 149.1.8 artikulua), baizik eta merkataritza-legeriaren eskumen-tituluaren barruan (KAren 72/1983 epaia, 8. OJ)».
· Marken Erregistroaren gaian eragina duten eskumen-tituluak: «…Estatuari EKren 149.1.8 artikulutik datorkion eskumenak (Erregistro eta agerkari publikoen antolaketa) ez du eragin zuzenik Marken Erregistroaren gaiaren gainean, eta, hortaz, jabetza industrialaren gaia da hemen kontuan hartu beharrekoa».. 
Batik bat bi eskumen-tituluk dute zerikusia jabetza industrialaren gaiaren gainean: Estatuari EKren 149.1.19 artikulutik datorkion eskumen-tituluak, legegintzarako eskumena esleitzen baitio, eta, EAEri, EAEko Autonomia Estatutuaren 12.4 artikulutik eta, Kataluniari, Kataluniako Autonomia Estatutuaren 11. 3 eta 25.2 artikuluetatik datozkienak, errekurtsoak aurkeztu dituzten bi autonomia-erkidego horiei legeria betearazteko eskumena esleitzen baitiete.
· «Legegintzaren» eta «betearazpenaren» arteko bereizketa 
(4. OJ) «Legegintzarako eskumena» ikuspegi materialetik ulertu behar da, eta, hortaz, lege formala ez ezik, betearazte-erregelamenduak eta are jarraibideak
 (baldin eta arau-izaerarik badute) ere sartzen dira bertan; beste alde batetik, «betearazpen-eskumenaren» barruan aplikazio-egintza guztiak sartzen dira, hau da, administratzeko ahala bera, eta, ahal horren barruan, kudeaketa hutseko ahalmenekin batera, «dagozkion zerbitzuak antolatzeko barne-erregelamenduak ematea, baldin eta erregelamenduok beharrezkoak badira administrazio-antolamendua barrutik egituratzeko».

Laburbilduz, 196/1997 epaian esan genuen «(…) legegintzari dagozkion eskumenek arau izaera dutela, eta dena delako gaia arautzeko ahal guztia hartzen dutela beren barnean; eta legeria betearazteko eskumenak, eskuarki, aplikaziokoak izaten direla, arauetan ezarritakoa gauzatzeko, alegia »(7. OJ).
Konstituzio-auzitegiak, ordea, hainbat zehaztapen egin ditu.

a) «Legegintzarako eskumenak gaitasuna ematen dio Estatuari araubide juridiko bakar eta baterakoia ezartzeko eta Estatu osorako Erregistro bat sortzeko».
b) «Batzuetan, legegintzarako eskumena Estatuari eta betearazpen-eskumena autonomia-erkidegoei esleitu izan zaien kasu batzuetan, onartu izan dugu, salbuespen gisa, betearazpenerako zenbait eskumen Estatuari eskualdatzea; "betiere eskumenaren xedea den gaiak autonomia-erkidego bakar baten lurralde-eremua baino hedadura handiagoa hartzen badu eta gai horren gainean gauzatu beharreko jardun publikoa ezin zatitu bada; edo, zatitu ahal izanagatik, jardun hori ezin gauzatu denean koordinazio- edo lankidetza-mekanismo soilen bitartez, homogeneotasun-maila jakin bat behar duelako, eskumena titular bakar bati esleituz – nahitaez Estatuari– baizik bermatu ezin den homogeneotasun-maila bat, hain zuzen».
· Marken legearen babesak autonomia-erkidegoaren eremua gainditzen du (5. OJ): «...Legeak markei eta merkataritza-izenei ematen dien babesak Estatuaren lurralde osoa hartzean du; eremu horretan erabil ditzakete norbanakoek Legeak ematen dizkien eskubideak. Horrela bada, gai honek gainditu egiten du, nabarmenki, autonomia-erkidego soil baten lurraldearen eremua. Izan ere, Espainiako Estatu osoa osatzen duten autonomia-erkidegoen ordenamendu juridikoen esparruan eragiten du arlo honetako zuzenbideak.»
Jabetza industrialaren babes-sistema «nekez zatitzeko modukoa dela dio. Eta zatituko balitz, ezin zailago izango litzateke gaiak behar duen homogeneotasuna bermatzea, koordinazio- eta lankidetza-mekanismo egokiak izanagatik ere. Izan ere, markak (eta baita merkataritza-izenak ere) funtsezko osagaiak baitira Estatuaren merkatu bakarraren oinarri den “iruzurrik gabeko lehia-sistemarako” (Europako Erkidegoetako Auzitegiaren 1990ko urriaren 17ko epaia). »
«…Jabetza industrialaren gaian, kontuan hartu behar da, orobat, 149.1.1. artikuluak Estatuari esleitzen dion eskumenak zer-nolako eragina izan dezakeen erregistroa eratzeko orduan; izan ere, jabetza industrialaren eta Erregistroaren arloan, «jabetza berezi bat arautzen da, hau da, Espainiako Konstituzioak onartutako eskubide bat, eta, horrenbestez, gauza garrantzitsua da herritar guztiak «Erregistro horretaz berdintasunez baliatu ahal izatea». «…eta eskubidea emateaz eta markak eta merkataritza-izenak inskribatzeaz ebazteko eskumena ezinbestean utzi behar da aginte-gune bakar baten esku –eta, gai honetan, Estatua baino ezin da izan aginte-gune hori–, jabetza berezi horren eskubideak berdintasunez erabiliko badira. »
· Marken eta merkataritza-izenen Estatuko Erregistroa (6. OJ): «Konstituzioaren arabera zilegi da marken eta merkataritza-izenen Erregistro bat ezartzea Estatu osorako. Eta, lehen aipatu ditugun arrazoiengatik, Estatuari esleitu behar zaio inskripzioa onartu edo ukatzeko ebazpenaren eskumena (…); eta, horrenbestez, inskripzioa onartu edo ukatzeaz besteko egintza batzuk soilik utz ditzake araudiak autonomia-erkidegoen esku.»
· Jabetza industrialaren arloan autonomia-erkidegoei dagozkien betearazpen-eskumenak: «Aurreko oinarri juridiko horien gain egindako eskumen-banaketaren ondorioz, autonomia-erkidegoek beren gain hartuko dute eskabideak hartzeko betearazpen-eskumena (jabetza industrialaren arlokoa), eta Legeak dio jarduera hori bereizi egin daitekeela Erregistroaren jardueratik, eta, arautu ere, halaxe arautzen du, jarduera bereizgarriaren moduan....jabetza industrialaren arloko betearazpen-eskumenak beren gain hartu dituzten autonomia-erkidegoen kasuan, ez dator bat Konstituzioarekin eskabideak Estatuko Erregistroaren bitartez aurkezten jarraitu ahal izatea.» (7. OJ).
KAren iritzia da honako egintza hauek erabat bereiz daitezkeela inskribatzeko eskaera onartu edo ezesteko sakoneko ebazpenetik, eta, hortaz, autonomia-erkidegoen eskumenekoak direla (9. OJ):

· Eskaerak formaren aldetik bete behar dituen eskakizunak betetzen dituen edo ez iriztea.
· Aurkeztu beharreko agirietan egon daitezkeen hutsak aztertzea.

· Inskripzioa behin-behingoz bertan behera uzteko ahalmena; funtsaren aldetik hutsik baden edo ez aztertzeko eskumenaren nahitaezko ondorioa da ahalmen hori.
Nolanahi ere, uste du Konstituzioarekin bat datorrela Estatuaren menpeko aginte-gune baterakoi baten (halaxe da Estatuko Erregistroa) esku uztea honako egintza hauek:

· Eskabideak Estatuko Erregistroaren zuzendariari zuzentzeko eskakizuna (8. OJ).

· Eskabidearen sakoneko azterketa.
· Merkataritza-izena erregistratzea (11. O.J.) «Merkataritza-izena nahiz merkataritza-marka erregistratuz gero, horiek trafiko ekonomikoan erabiltzeko eskubidea eskuratzen du erregistratu dituenak. Berak ez bestek erabili ahal izango ditu, Estatuaren lurralde osoan. Eta, lehen esan dugun bezala, merkataritza-izenak markak adinako babes juridikoa du, eta, hortaz, eskumen-banaketako araubide berbera dagokio.»
· Saltokien errotuluak (12. OJ): «Saltokien errotuluak “eskabidean aipatzen diren udalerrirako edo udalerrietarako” erregistratzen dira, ez bestetarako. Ondorioz, horrelakoetan, ez dira betetzen betearazpen-eskumenak Estatuari eskualdatzeko bete behar diren baldintzak; ez dute autonomia-erkidegoez gaineko hedadurarik, eta ez da beharrezkoa arauen aplikazioa Estatu osoan berdintzea, nahikoa baita koordinazioaz baliatzea. Gainera, eskubidearen esparrua aipatutako udalerri horiek baino osatzen ez dutenez, berdintasunaren aldetik ere ez da arazorik sortzen herritarrek Konstituzioaren arabera dagozkien eskubideak erabili behar dituztenean, eta, horrenbestez, ez da behar Estatuak berdintasunari dagozkion betekizunak ziurtatzeko esku hartzea. Beraz, Estatuari betearazpen-eskumenak esleitzea Konstituzioaren aurkakoa da, ezin besterik esan.

· Estatuko Erregistroari zuzendutako eskabide eta agirietako hizkuntza ofizialak (13. OJ): «Eskabidearen ale bat nahitaez Estatu osoko hizkuntza ofizial erkidean aurkez dadin eskatzea, Legeak eskatzen duen bezala, ez da Konstituzioaren aurkakoa.

